
Guhya Uchchishta Ganesha SahasranAmastotra pUrvapIThikA phalashruti

గుహ్యౌచ్ఛిష్టగణేశగుహ్యసహస్రనామస్తోత్రస్య    పూర్వపీఠికా
ఫలశ్రుతి  చ

పూర్వపీఠికా
సనక ఉవాచ -

దేవ దేవ మహాదేవ విద్యానాథ గురూత్తమ ।
ఉపాసనాని భిన్నాని బుద్ధిభేదకృతాని  తు ॥ ౧॥
కలౌ హి ధైర్యవైకల్యాత్   సాధక భ్రమయన్తి  హి ।
కేనోపాయేన లఘునా లఘుకాలకృతేన చ ॥ ౨॥
సధకాః సిద్ధిజాలాని  ప్రాప్నుయుర్హి  కలౌ యుగే ।
తమహం జ్ఞాతుమిచ్ఛామి  భవన్ముఖరసాకులః ॥ ౩॥
యది మేయోగ్యతాస్తీతి మన్యతే భవతా తదా ।
ఆచక్ష్వ కరుణాసిన్ధో కౌతుకం మే ప్రపూరయన్  ॥ ౪॥
దక్షినామూర్తిరువాచ -

వత్స వత్స కిమ్మేవ హి బ్రూయతే  తు త్వయాధునా ।
తవ చేద్యోగ్యతా నాస్తి కస్యాన్యస్యేహయోగ్యతా ॥ ౫॥
త్వాదృశో యది లోకేఽస్మిన్ శిష్యో లభ్యేత కర్హిచిత్  ।
తదైవ  తస్మై  శిష్యాయ గురుః సర్వం ప్రకాశయేత్  ॥ ౬॥
భవాన్ హి త్రిషు  లోకేషు బ్రహ్మవిద్యాప్రచారణే   ।
శ్రీవిద్యాయాస్తథా  చ్ఛన్దోవిద్యాయాశ్చ  ప్రచారణే  ॥ ౭॥
నియత్యా హి నియుక్తోఽసి తన్త్రవిద్యాప్రచారణే   ।
అతః సర్వం ప్రకాశ్యం  తే యోగ్య ఏవాఽసి వత్సక ॥ ౮॥
యద్యద్విషయవిజ్ఞానం  ప్రతీచ్ఛా  తవ జాయతే ।
తత్తద్ విస్రబ్ధమేవ   త్వం మాం పృచ్ఛస్వ నిరాకులః ॥ ౯॥
కలౌ హి క్షిప్రసిద్ ‍ధ్యర్థం  సమస్చ్యేక ఉపాయరాట్ ।

ఉచ్ఛిష్టగణనాథస్య  రాధనం క్షిప్రసిద్ధికృత్   ॥ ౧౦॥
ఉచ్ఛిష్టస్య  గణేశస్య పూజనం బహుధా శ్రుతమ్  ।
తన్మన్త్రా అపి బహవః శ్రూయన్తే  తన్త్రవేదిభిః  ॥ ౧౧॥
హస్తిశబ్దం  సముచ్చార్య పిశాచీతి తతో వదేత్ ।
లిఖేపదం సముచ్చార్య వహ్నిజాయాన్తముద్ధరేత్  ॥ ౧౨॥
నవాక్షరోఽయమాఖ్యాత ఉచ్ఛిష్టస్య  గణేశితుః ।
ఋషిః కఙ్కోలనామాస్య విరాట్ ఛన్ద ఉదాహృతమ్ ॥ ౧౩॥
ఉచ్ఛిష్టగణపో  దేవః సర్వసమ్పత్ప్రదాయకః ।
ద్వాభ్యాం హృదయమాఖ్యాతాం త్రిభిః  శిర ఉదాహృతమ్ ॥ ౧౪॥
ద్వాభ్యాం శిఖా సమాఖ్యాతా వర్మ ద్వాభ్యాం సమీరితమ్ ।
సమస్తేనాఽస్త్రమాఖ్యాతం  పఞ్చాఙ్గవిధిరీరితః  ॥ ౧౫॥
ఉత్రాఙ్గకల్పనాయాం   హి నేత్రత్రయం   న విద్యతే ।
వర్ణలక్షం  జపిత్వా తు మన్త్రమేతం  తు సాధయేత్ ॥ ౧౬॥
ఆదౌ షట్కోణమాలిఖ్య తతో వసుదలద్వయమ్ ।
చతురస్రత్రివీథీభిః   సార్ధం  యన్త్రం  సముద్ధరేత్  ॥ ౧౭॥
పూజయిత్వా యన్త్రరాజం  విధినేమం సుభక్తితః ।
సర్వసిద్ధిసమృద్ధశ్రీః    సాధకో భువి జాయతే ॥ ౧౮॥
మూలమన్త్రాధిపం  దేవం మధ్యే బిన్ధౌ ప్రపూజయేత్  ।
షట్కోణేషు షడఙ్గాని  పూజయేత్స్థిరమానసః  ॥ ౧౯॥
షడఙ్గాని  మనోరస్య ధ్యాతవ్యాశ్చాఙ్గదేవతాః  ।
తుషారస్ఫటికశ్యామనీలకృష్ణారుణార్చిషః  ॥ ౨౦॥
వరదాభయధారిణ్యః ప్రధానతనవః  స్త్రియః  ।
పఞ్చాఙ్గకమనుర్యత్ర  తత్ర పఞ్చారమాలిఖేత్ ॥ ౨౧॥
పుజాపి తత్ర కర్తవ్యా  పఞ్చాఙ్గైరేవ  మన్త్రకైః   ।
ఆధ్యాష్టదలమూలేషు  శక్తీరష్టౌ క్రమాద్యజేత్  ॥ ౨౨॥
విద్యాఖ్యా విశ్వధాత్రీ చ భోగదా విఘ్ననాశినీ ।
నిధిప్రదా  చ పాపఘ్నీ తథా పుణ్యా శశిప్రభా  ॥ ౨౩॥

దలేషు చ యజేత్తద్వదణిమాద్యా హి దేవతాః ।
అణిమా మహిమా చైవ  లఘిమా గరిమా తథా ॥ ౨౪॥
ఈశిత్వం చ వశిత్వం చ ప్రాకామ్యం  ప్రాప్తిరేవ   చ ।
ద్వితీయాష్టదలాబ్జస్య   దలేషు క్రమశోఽష్టసు   ॥ ౨౫॥
వక్రతుణ్డాదికా   దేవాః సమ్పూజ్యా గణపేశ్వరాః ।
వక్రతుణ్డైక   దష్ట్రౌ  చ మహోదరగజాననౌ ॥ ౨౬॥
లమ్బోదరాఖ్య వికతౌ విఘ్నరాట్ధూమ్రవర్ణకౌ    ।
బహిరష్టదలాబ్జస్య   దలాగ్రేష్వపి  చ క్రమాత్  ॥ ౨౭॥
విఘ్నా పూజనీయా హి బ్రహ్మ్యాద్యాస్త్వష్టమాతరః   ।
బ్రాహ్మీ  మహేశ్వరీం చైవ  కౌమారీం వైష్ణవీం   తథా ॥ ౨౮॥
వారాహీం చ తథేన్ద్రాణీం  చాముణ్డాం  తదనన్తరమ్ ।
మహాలక్షీం చ క్రమశః  పూర్వాదిషు హి పూజయేత్ ॥ ౨౯॥
చతురస్రస్యాద్యవీథ్యాం  ద్వితీయాయాం తథాపి చ ।
త్రితీయాయామపి  తథా లోకపాలాష్టకస్య  తు ॥ ౩౦॥
వాహనాని తథాస్త్రాణి  దైవతాని  ప్రపూజయేత్  ।
ఇన్ద్రో  వహ్నిః పితృపతిర్నైరృతో  వరుణో మరుత్ ॥ ౩౧॥
సోమ ఈశానః పతయః పూర్వాదీనాం దిశాం క్రమాత్  ।
వజ్రశక్తీ   దన్డఖడ్గౌ  పశాయుధం తతో ధ్వజః ॥ ౩౨॥
శఙ్ఖస్తథా   త్రిశూలశ్చ  శస్త్రాణ్యేషాం  యథాక్రమమ్  ।
ఐరావతోఽజమహిషౌ నరశ్చ మకరస్తథా ॥ ౩౩॥
రురురశ్వశ్చ వృషభో వహనాని యథాక్రమమ్  ।
పఞ్చావరణకం యన్త్రముచ్ఛిష్టస్య   గణేశితుః ॥ ౩౪॥
పూజయిత్వా విధానేన సర్వసిద్ధీశ్వరో  భవేత్ ।
పఞ్చావరణపూజేయముచ్ఛిష్టస్య  గణేశితుః ॥ ౩౫॥
నవానామపి మన్త్రాణాం  సాధారణతయా స్మృతమ్ ।
తత్తన్మన్త్రస్య  సాధ్యస్య బిన్దుచక్రే  ప్రపూజనమ్  ॥ ౩౬॥
సాధ్యస్య దేవరూపస్య ధ్యానే త్వస్తి విశేషకః ।
అన్యక్త  సాధారణతా పఽచావరణ పూజనే ॥ ౩౭॥

మన్త్రమన్యం  శ‍ృణోత్వద్యా సావధానేన హి చేతసా ।
క్రీం  క్రీం  పదమ్ సముచ్చార్య హ్రీం  హ్రీం  చ పదముచ్చరేత్ ॥ ౩౮॥
హుఙ్కారం సమ్యగుచ్చార్య ఘే ఘే శబ్ద మథోచ్చరేత్ ।
షట్కారం స్వాహయాయుక్తం ప్రణవాద్యోఽయమీ  రితః ॥ ౩౯॥
ఏకాదశాక్షరః సమ్యఙ్మూలమన్త్రో గణేశితుః ।
ఋష్యాదికం పురా ప్రోక్తం   ధ్యానపూజాదికం తథా ॥ ౪౦॥
అన్యం మన్త్రం  గణేశస్యోచ్ఛిష్టస్యాస్య  బ్రవీమి  తే ।
ఏకదంష్ట్రం  చతుర్థ్యన్తం   వదేద్ హస్తిముఖం తతః ॥ ౪౧॥
లమ్బోదరపదం ఙేన్తం ఉచ్ఛిష్టేతి  పదం తతః ।
ఆత్మనేఽఙ్కుశబీజం చ గ్లూఙ్కారం  భువనేశ్వరీమ్ ॥ ౪౨॥
హుం ఘే ఘే పదముచ్చార్య స్వాహాకారం సముచ్చరేత్ ।
సప్తవింశతిభిర్వర్ణైః  మన్త్రః  ప్రోక్తో  గణేశితుః ॥ ౪౩॥
ఋష్యాదిధ్యానపూజాన్తం యథాపూర్వం సమాచరేత్ ।
మన్త్రాన్తరం   సంశ‍ృణుష్వోచ్ఛిష్టపూర్వగణేశితుః  ॥ ౪౪॥
ఓఙ్కారముచ్చరేదాదౌ నమో భగవతే పదమ్ ।
ఏకదమ్ష్ట్రాయ  సమ్భాష్య హస్త్యన్తే  ముఖశబ్దతః  ॥ ౪౫॥
లమ్బోదరపదం ఙేన్తం ఉచ్ఛిష్టేతి  పదం తతః ।
మహాత్మనే పదం ప్రోక్తా  వదేదమ్కుశబీజకమ్ ॥ ౪౬॥
గ్లూఙ్కారం  మాయయాయుక్తం హుం ఘే ఘే చ సముచ్చరేత్ ।
స్వాహాన్తో మనురాక్యాతః సమ్యక్ షట్త్రింశదక్షరః  ॥ ౪౭॥
ఋష్యాదికం పురా ప్రోక్తం   షడ్బీజైరఙ్గకల్పనా   ।
ధ్యానపూజాదికం సర్వం మన్త్రీ పూర్వవదాచరేత్ ॥ ౪౮॥
బలిమన్త్రం  గణేశస్య శ్ఱ్ఱుత్వా  బుద్ధౌ హి ధార్యతామ్ ।
ఓం గం హం క్లౌం  సముచ్చార్య గ్లౌం  ఉచ్ఛిష్టగణేపదమ్  ॥ ౪౯॥
తతః శాయ మహాయక్షాయాయం బలిరితి స్మృతః ।
అనేన మనునా మాంసం ఫలం వాపి బలిం హరేత్ ॥ ౫౦॥
ఏతత్పూర్వోక్తమన్త్రేషు  యథా ధ్యేయో గణధిపః ।

ఋణోత్వవహితమనా ధ్యానశ్లోకం  తథాధునా ॥ ౫౧॥
రమ్యోద్భిన్నారుణతరమణివ్రాతసంశోభికాన్తి

సమ్బిభ్రాణం  కరకిసలయైః  పాశామప్యమ్కుశాహ్వమ్ ।
సాభీతీష్టం  త్రినయనయుతం  రక్తమాల్యాంశుకాఢ్యం

ఉచ్ఛిష్టాఖ్యం  గణపతిమముం సంస్మరేత్పద్మసంస్థమ్  ॥ ౫౨॥
అస్మిన్ బలిమన్త్రే తు ధ్యానే స్యాత్కిఞ్చిదన్తరమ్ ।
చతుర్భుజం త్రినేత్రం   చ రక్తవర్ణం  కరామ్బుజైః  ॥ ౫౩॥
పశాఙ్కుశౌ మోదకానాం పాత్రం  దన్తం చ బిభ్రతమ్  ।
కమలాసన ఆసీనమున్మత్తం గణనాయకమ్ ॥ ౫౪॥
ధ్యాయేదత్ర బలేర్మన్త్ర ఉచ్ఛిష్టస్య  గణేశితుః ।
మనుమన్యం గణేశస్యోచ్ఛిష్టాఖ్యస్య  మహోప్రభోః  ॥ ౫౫॥
తవ బ్రవీమి  వాత్సల్యాచ్ఛ్రుణోత్విహ కుమారక ।
ప్రణవో  భువనేశీ చ స్మృతిబిన్దుసమన్వితా  ॥ ౫౬॥
తతో నవాక్షరశ్చైవ  సమ్ప్రోక్తో ద్వాదశాక్షరః ।
ఆదిత్రయద్విరావృత్యా  హృదయాదిషడఙ్గకమ్  ॥ ౫౭॥
ధ్యానపూజావిధానే తు నవార్ణకవదాచరేత్  ।
శ‍ృణు మన్త్రాన్తరం   వత్సోచ్ఛిష్టాఖ్యస్య  గణేశితుః ॥ ౫౮॥
తారం హృదుచ్ఛిష్టపదం  గణేశాయ నవాక్షరః ।
ఏకోనవింశత్యర్ణోఽయం  మున్యాద్యాః పూర్వవత్స్మృతాః ॥ ౫౯॥
త్ర్యగద్విత్రిద్విద్విభిశ్చ   మన్త్రార్ణైః   స్యాత్షడఙ్గకమ్   ।
ఏతావత్సు హి మన్త్రేషు  బ్రహ్మచారితయా  స్థితః  ॥ ౬౦॥
ధ్యాతవ్యః సాధకైర్దేవ   ఉచ్ఛిష్టాఖ్యో  గణేశితా ।
ఇతః పరతరం మన్త్రద్వితయం  తస్య విద్యతే ॥ ౬౧॥
సప్తాధికత్రింశదర్ణో  ద్వాత్రింశదక్షరోఽపి  చ ।
అనయోర్హి ద్వయోర్మన్వోరుచ్ఛిష్టాఖ్యగణేశితా  ॥ ౬౨॥
వివస్త్రపత్న్యాం  సురతే ప్రవృత్తత్వేన   చిన్త్యతే ।
శుణ్డాహస్తేన  జాయాయాలాలయంశ్చ కుచద్వయమ్ ॥ ౬౩॥
మహాత్రిపురసున్దర్యా   యదాయుధచతుష్టయమ్  ।

తదేవ ధారయన్దేవో  ధ్యాతవ్యోఽత్ర గణాధిపః ॥ ౬౪॥
ప్రణవం  హృద్భగవతే ఏకదమ్ష్ట్రాయ  వై వదేత్ ।
తతో హస్తిముఖం ఙేన్తం తథా లమ్బోదరం తతః ॥ ౬౫॥
వదేదుచ్ఛిష్టశబ్దాన్తే    మహాత్మానం చ ఙేన్తగమ్ ।
పశమఙ్కుశమాయే చ విఘ్నవీజం చ ఘేద్వయమ్ ॥ ౬౬॥
వహ్నిజాయావధిం సప్తత్రింశదర్ణో  మనుర్మతః ।
గిరిపఙ్క్తిశరాద్ర్యబ్ధియుగార్ణైరఙ్గకల్పనా      ॥ ౬౭॥
తారో హస్తిముఖం ఙేన్తం లమ్బోదరపదం తతః ।
తథోచ్ఛిష్టమహాత్మానం  పశాఙ్కుశత్రపాస్తతః  ॥ ౬౮॥
కామత్రపావర్మ  ఘేఘే ఉచ్ఛిష్టాయాగ్నివల్లభా   ।
ద్వాత్రింశదక్షరో  మన్త్రో గణేశస్య మహాత్మనః ॥ ౬౯॥
రసేషుసప్తాష్టయుగనేత్రార్ణైరఙ్గకల్పనా     ।
సప్తత్రింశదర్ణమన్త్రద్వాత్రింశదర్ణయోర్ద్వయోః       ॥ ౭౦॥
గణకఃస్యాదృషిశ్ఛన్దో గయత్రీ దేవతా తతః ।
ఉచ్ఛిష్టపదపూర్వశ్చ  గణనాథః సమీరితః ॥ ౭౧॥
ద్వాత్రింశదర్ణకో   మన్త్రః  సర్వతన్త్రేషు  గోపితః ।
జప్త్వా యం మన్త్రరాజం  తు సర్వసిద్ధీశ్వరో  భవేత్ ॥ ౭౨॥
గుహ్యనామసహస్రాఖ్యస్తవపాఠేఽపి  యోగ్యతా ।
అస్యైవ  మన్త్రరాజస్య  రాధనేన హి జాయతే ॥ ౭౩॥
అష్టావింశతివర్ణాత్మమనురాట్సాధకైరపి    ।
గుహ్యనామసహస్రేఽస్మిన్  సమ్ప్రవేష్టుం  హి శక్యతే ॥ ౭౪॥
యత ఏష మనుశ్రేష్ఠః   సర్వమన్త్రప్రసాధకః   ।
అష్టావింశతివర్ణాత్మా   సర్వమన్త్రప్రవేశకః   ॥ ౭౫॥
సఙ్గుప్తనామసాహస్రస్యాదావేష    ప్రశస్యతే  ।
సర్వేషామపి మన్త్రాణామాదావేష  హి సాధ్యతే ॥ ౭౬॥
ఏకవర్ణం  సమారభ్య యోయోమన్త్ర ఉదీరితః ।
తత్తస్మిన్హి నిర్భీకా మనునానేనయోగ్యతా ॥ ౭౭॥

ఏకవర్ణం  సమారభ్య యోయోమన్త్ర సమీరితః ।
తత్తస్మిన్హి గణేశాన ఏతత్స్తోత్రేణ   పూజ్యతే ॥ ౭౮॥
వత్సాధునాతిగుప్తం హి గుహ్యనామసహస్రకమ్  ।
వక్ష్యామి భవతేఽద్యైవ  శ‍ృణు తత్పరమానసః ॥ ౭౯॥
యం శ్రుత్వా  సర్వలోకేషు నాన్యజ్జ్ఞాతవ్యమస్తి  తే ।
యం శ్రుత్వా  సర్వలోకేషు నాన్యచ్ఛ్రోతవ్యమస్తి తే ॥ ౮౦॥
యం లబ్ధా నాపరం లాభం మన్యసే త్వం తతోఽధికమ్ ।
ద్వాత్రింశదర్ణకే   మన్త్రే యద్దృష్యాది  సమీగ్తిమ్ ॥ ౮౧॥
తదేవాత్రానుసన్ధేయం   నామసాహస్రకేఽపి  చ ।
యస్మిన్ యస్మింస్తు రూపే హి గణేశాన ఉపాస్యతే ॥ ౮౨॥
తత్తత్ప్రసాదలాభార్థం  స్తుతిరేషా ప్రయుజ్యతే  ।
ఉడ్డామరేశతన్త్రేఽస్మిన్   పటలే క్షిప్రసాధనే  ॥ ౮౩॥
సఙ్గుప్తనామసహస్రపూర్వభాగః    సమాప్యతే ॥ ౮౪॥

ఫలశ్రుతిః  ।
ఇదం తు నామసహస్రముచ్ఛిష్టగణపస్య   తు ।
సర్వనామహస్రేషు  క్షిప్రసిద్ధివిధాయకమ్   ॥ ౧॥
గుప్తానామపి సఙ్గుప్తం   సర్వశక్తిసమర్పకమ్  ।
మాసేనైకైన   సర్వాసాం సిద్ధీనాం  హి విధాయకమ్ ॥ ౨॥
అనేన సదృశం స్తోత్రమన్యద్భవి  న విద్యతే ।
వినా త్రిపురసున్దర్యా   గుప్తనామసహస్రకమ్  ॥ ౩॥
యద్యత్ఫలం సముద్దిష్టమ్   గుప్తనామసహస్రకే  ।
తత్తత్ సర్వమతిక్షిప్రం  సిద్‍ధ్యత్యత్ర న సంశయః ॥ ౪॥
శరీరద్వయసమ్బద్ధసర్వరోగవినాశనమ్  ।
అనాద్యవిద్యావిధ్వంసి బ్రహ్మవిద్యాప్రకాశకమ్   ॥ ౫॥
శరీరే వర్తమానేఽపి వికలేవరముక్తిభాక్ ।
సాధకో జాయతేఽనేన గుహ్యనామజపేన తు ॥ ౬॥

సచ్చిదానన్దరూపేన  వర్తమానో హి సాధకః ।
నామరూపస్య సాకల్యముచ్ఛిష్టత్వేన  పశ్యతి ॥ ౭॥
సిద్ధస్య  ధీరవర్యస్య కరణత్రయచేష్టితమ్   ।
ఉపాసనరూపమేవ సమ్విభాతి న సంశయః ॥ ౮॥
జీవన్నేవ హి ముక్తః స ఉచ్ఛిష్టస్య  గణేశితుః ।
విదధానః సపర్యాం తు సర్వదైవ  హి దృశ్యతే ॥ ౯॥
తావత్పూజాం సధకోద్ధ ఉచ్ఛిష్టస్య  మహాప్రభోః  ।
క్రియాకలాపజటిలాం  జపహోమాదినిర్భరామ్ ॥ ౧౦॥
పఞ్చావరణచక్రీయాం  కుర్యాత్ సంస్థిరమానసః  ।
యావత్సర్వం నిజం కర్మ సంశాన్తకర్తృతాదికమ్  ॥ ౧౧॥
మరీచికాజలప్రాయముచ్ఛిష్టపదమాప్నుపాత్   ।
నామరూపస్య సాకల్యముచ్ఛిష్టపదమాప్నుయాత్  ॥ ౧౨॥
నామరూపాత్మికా నిష్టా యేషాం తేషామియం స్తుతిః ।
కలౌ హి పాపబహులే సర్వపాపప్రణాశికా  ॥ ౧౩॥
ఇదం హి స్తోత్రగ్రన్థానాం    సర్వేషాం నాయకాయతే ।
వైదికైస్తాన్త్రికైర్వాపి     జపయజ్ఞాదిభిస్తదా  ॥ ౧౪॥
యద్యత్పుణ్యం కృచ్ఛ్రసాధ్యమశ్వమేధాదిభిస్తథా ।
తత్తత్సర్వమతిక్షిప్రం  లఘూపాయేన సాధ్యతే ॥ ౧౫॥
అశ్వమేధస్య కోటీనాం యత్పుణ్యం శ్రుతిసమ్మతమ్  ।
తదత్ర గుహ్యసాహస్రపఠనేన  హి సిద్‍ధ్యతి ॥ ౧౬॥
సఙ్గుప్తనామసాహస్రపఠనాద్యా    హి సాధ్యతే ।
సా శక్తిరశ్వమేధస్యాష్టకోట్యాపి  న సిధ్యతి ॥ ౧౭॥
ఇదం నామ సహస్రం  తు సర్వవిద్యాప్రకాశకమ్  ।
అష్టావధానవిద్యాయాం  శతావధానకేఽపి చ ॥ ౧౮॥
సాహస్రికావధానేఽపి  సర్వవిద్యాస్వయఙ్గ్రహే  ।
ఏతాదృశం స్తోత్రమన్యన్  నోపకారి న సంశయః ॥ ౧౯॥
ప్రతివాదిముఖస్తమ్భే  గణేశస్య మహాప్రభోః  ।
ఉచ్ఛిష్టస్య  స్తోత్రమేతద్విస్మాపకఫలప్రదమ్   ॥ ౨౦॥

మనుష్యతారూషితాద్ధి ప్రమాదాదికలఙ్కితాత్  ।
గురోః సమ్పాద్యతే విద్యాయా సా విద్యాధిదేవతా ॥ ౨౧॥
స్వయఙ్గ్రహాశ్లేషమార్గమనురున్ధే    హి సాధకే ।
అనుభవైకగమ్యం  తు గుహ్యనామప్రసాదనమ్  ॥ ౨౨॥
ఇదం నామసహస్రమ్  తు సర్వసమ్పత్ప్రదాయకమ్ ।
ధనధాన్యసుతాద్యష్టలక్ష్మీవృన్దప్రవర్ధకమ్     ॥ ౨౩॥
సర్వవన్ధ్యాత్వదోషఘ్రం   సత్సన్తానప్రదాయకమ్  ।
సర్వజ్వరార్తిశమనం దీర్ఘాయుష్యప్రదాయకమ్   ॥ ౨౪॥
ధర్మమర్థం  కామమోక్షౌ ఇటితీదం ప్రదాస్యతి  ।
నిష్కామో వా సకామో వా సర్వ ఏతత్ప్రసాధయేత్ ॥ ౨౫॥
ద్వత్రింశద్వర్ణకం   మన్త్రం  సహస్రావృత్తికం   జపేత్ ।
గుహ్యనామసహస్రాఖ్యమేతద్  భక్త్యా తతః పఠేత్ ॥ ౨౬॥
ఏవం తు సధకశ్రేష్ఠో  వర్షమాత్రం   ప్రయత్నతః  ।
నిశీథిన్యాం ముక్తకేశః ప్రజపేత్స్థిరమానసః   ॥ ౨౭॥
అష్టసిద్ధిమవాప్నోతి   ఖేచరీమేలకో భవేత్ ।
సమస్తేష్వపి లోకేషు తస్యాసాధ్యం న విద్యతే ॥ ౨౮॥
ద్వాత్రింశద్వర్ణకం   మన్త్రం  మాతృకాపరివేష్టితమ్  ।
మాసమేకం ప్రతిదినమష్టోత్తరశతం    జపేత్ ॥ ౨౯॥
తతస్తు నామాసహస్రం  ప్రత్యహం  భక్తితః పఠేత్ ।
సిద్ధిసన్ఘాః   సమాయాన్తి సద్యః సాధకతల్లజమ్  ॥ ౩౦॥
పుస్తకే లిఖితం మన్త్రం  దృష్ట్వా  జపతియో నరః ।
స సాధకాధమభ్రష్టో  యోగినీశాపభాగ్భవేత్ ॥ ౩౧॥
ఆచార్యోద్ధాత్సిద్ధమన్త్రాన్మనుం    లబ్ధ్వా  విధానతః ।
సాధకోద్ధః  సద్య ఏవ సిద్ధమన్త్రో  భవిష్యతి ॥ ౩౨॥
మన్త్రారాధనకాలేఽపి  సాహస్రపఠేఽపి  చ ।
పత్నీయోన్యాం న్యస్తలిఙ్గో ధ్యాతవ్యోఽత్ర గణాధిపః ॥ ౩౩॥

శుణ్డాహస్తేన  జాయాయా సంలాలితోరుజద్వయః ।
తారఠద్వయగమ్బీజైర్బీజశక్తీ   చ కీలకమ్ ॥ ౩౪॥
తామ్బూలచర్వణాయుక్తః పత్న్యాలిఙ్గతదేహకః  ।
ముక్తకేశో వివస్త్రశ్చ  కుర్యాధారాధనం పరమ్ ॥ ౩౫॥
జననాశౌచయుక్తో వా మరణాశౌచయుక్ తథా ।
జపం కుర్వన్హి ధీరోఽయం సద్యః సిద్ధిం  ప్రశ్యతి  ॥ ౩౬॥
రజస్వలాయాః కన్యాయాః సమీపే జపతత్పరః ।
యోగినీనాం చతుఃషష్టికోటిం  దాసీకరోతి హి ॥ ౩౭॥
పితృభూమౌ నిశీథిన్యాం ప్రత్యహం  ధైర్యసమ్యుతః  ।
మాతృకాపుటితం మన్త్రమష్టోత్తరశతం    జపేత్ ॥ ౩౮॥
సాధకతల్లజస్యాస్య  యావన్మాసం సమాప్యతే ।
నిశ్చితం మన్త్రసిద్ధిః   స్యాదిత్యుక్తం తన్త్రవేదిభిః  ॥ ౩౯॥
గురుం సన్తోషయేద్ భక్త్యా భూషణాచ్ఛాదనాదిభిః ।
గురోః సన్తోషమాత్రేణ  మన్త్రసిద్ధిర్భవేద్   ధ్రుమమ్  ॥ ౪౦॥
గురుమూలమిదం సర్వమిత్యాహుస్తన్త్రవేదినః  ।
గురుం విలఙ్ఘ్య  మన్త్రేఽస్మిన్  నాధికారః సురేష్వపి ॥ ౪౧॥
ఏతస్య మన్త్రరాజస్య  ప్రయోగః  క్రియతే  యది ।
గురోర్నుజ్ఞాం  వినా తస్య నాశః సద్యః ప్రజాయతే  ॥ ౪౨॥
శివే రుష్టే గురుస్త్రాతా  గురౌ రుష్టే న కశ్చన ।
యస్య దేవే చ మన్త్రే చ గురౌ చ త్రిషు  నిశ్చలా ॥ ౪౩॥
న వ్యవచ్ఛిద్యతే భక్తిః తస్య సిద్ధిరదూరతః  ।
గురోస్తు పాహుకామన్త్రం  స్మృత్వా శిరసి పఙ్కజే ॥ ౪౪॥
మహతీం పాదుకామేవాథవా స్వశిరసి స్మరన్ ।
సర్వమన్త్రేషు  సంసిద్ధిమనాయాసేన  గచ్ఛతి ॥ ౪౫॥
గురుపాదుస్మృతిం హిత్వా సంసిసాధయిషోరణుమ్ ।
కోట్యావృత్తిజపేనాపి తస్య మన్త్రో న సిద్‍ధ్యతి ॥ ౪౬॥
యస్య కస్యాపి మన్త్రస్యాలన్ధ్యోయం   హి విధిః స్మృతః ।
ఉచ్ఛిష్టస్య  గణేశస్య జాగర్త్యేష విశేషతః ॥ ౪౭॥

మహతీ పాదుకైషా  హి సర్వవిద్యౌఘవిగ్రహా  ।
ఆదినాథస్య తద్విద్యా శబ్దరూపం  వపుర్మతా ॥ ౪౮॥
తేనాస్యాః స్మరణాత్సద్యః సర్వమన్త్రో హి సిద్‍ధ్యతి ।
బ్రాహ్మే  ముహూర్త ఉత్థాయ  సాధకః స్థిరమానసః  ॥ ౪౯॥
ప్రత్యహం  దక్షిణామూర్తేర్మహతీం పాదుకాం సుధీః ।
అష్టావింశతివారం  తు స్మృత్వా యఙ్కఞ్చ సాధయేత్ ॥ ౫౦॥
సద్యపి బ్రాహ్మణశ్రేష్టః    కులద్రవ్యపరాయణః  ।
తదానేన విధానేన కర్తవ్యం వీరసాధనమ్ ॥ ౫౧॥
మద్యం మాంసం చ మత్స్యం చ ముద్రాం  మైథునమేవ  చ ।
ఇతి మపఞ్చకం దచ్వా రాధయేచ్చ గణాధిపమ్ ॥ ౫౨॥
ఏతేశాం నిత్యతా జ్ఞేయా  హ్యచ్ఛిష్టస్య  ప్రపూజనే  ।
ప్రతినిధ్యర్పణాం  త్వత్ర న హి దేవప్రసాదకమ్  ॥ ౫౩॥
తథాపీహ కలౌ కేచిద్ గ్రహ్ణీయుర్లశునాదికమ్    ।
సమ్ప్రదాయానురోఘేనానుతిష్ఠతు  హి సాధకః ॥ ౫౪॥
లక్షమానం జపేన్మన్త్రం  దశాంశం జుహుయాద్ఘృతైః   ।
తర్పణాని దశాంశేన కుర్యాన్మార్జనభోజనే  ॥ ౫౫॥
కలౌ హి సర్వమన్త్రాణాం  చతుర్గుణజపో  భవేత్ ।
ఏవం సంసిద్ధమన్త్రస్తు   ప్రయోగానాచరేత్తతః  ॥ ౫౬॥
ధనం ధాన్యం సుతాన్ పౌత్రాన్  సౌభాగ్యమతులం యశః ।
ప్రాప్నోతి  సాధకశ్రేష్ఠో  గణేశస్య ప్రసాదతః  ॥ ౫౭॥
లలితానామసాహస్రముచ్ఛిష్టగణపస్య   చ ।
స్తోత్రద్వయం  సాధకానాం సర్వవాఞ్ఛాప్రపూరణమ్  ॥ ౫౮॥
ద్వయోరప్యనయోర్మధ్యే నాన్తరం కిఞ్చిదస్తి హి ।
స్తోత్రయోరనయోర్యస్తు  భేదకృత్ పాపకృద్ధి సః ॥ ౫౯॥
ఉచ్ఛిష్టగణనాథస్య  మన్త్రేష్వేషు  న శోధనమ్ ।
సిద్ధారిచక్రచిన్తా   న ప్రాప్తాశ్చేత్సిద్ధిదా   గురోః ॥ ౬౦॥
మనవోఽమీ సదా గోప్యా న ప్రకాశ్యా  ఏతస్తతః ।

ద్వాత్రింశదర్ణకే   మన్త్రే విశిష్టోఽయం  విధిః స్మృతః ॥ ౬౧॥
అయమేవ విధిర్గ్రాహ్యో  దేవీషోడశవర్ణకే  ।
రాజ్యం దేయం శిరో దేయం న ప్రదేయమిదం  ద్వయమ్ ॥ ౬౨॥
మహత్పదసమాయుక్తపాదుకా భువి దుర్లభా  ।
ఇదం ద్వయాత్సుసఙ్గుప్తా  న దేయాయస్య కస్య తు ॥ ౬౩॥
ప్రణవాదిస్త్రితారీయుగ్   బాలాబీజకశోభితా ।
వాణీభూబీజసంయుక్తా హంసత్రయసమన్వితా  ॥ ౬౪॥
ఖేచరీబీజసమ్భిన్నా నవనాథసుశోభినీ ।
ప్రసాదశ్రీసమాయుక్తా   నవనాథవిలోమకా ॥ ౬౫॥
పరాప్రసాదబీజాఢ్యా  మహాగణేశమన్త్రకా  ।
బాలాషడక్షరీయుక్తా యోగబాలావిజృమ్భితా ॥ ౬౬॥
అన్నపూర్ణాసమాయుక్తా  వాజివాహావిలాసినీ ।
సౌభాగ్యపూర్వవిద్యాయుఙ్మహాషోడశికాన్వితా ॥ ౬౭॥
ఉచ్ఛిష్టపూర్వచాణ్డాలీసమాయుక్తసువిగ్రహా    ।
త్రయోదశార్ణవాగ్దేవీసముల్లసితమూర్తికా     ॥ ౬౮॥
నకులీమతృసంయుక్తా మహామతఙ్గినీయుతా  ।
లఘుబార్తాలికాయుక్తా స్వప్నవార్తాలికాన్వితా ॥ ౬౯॥
తిరస్కరిణికాయుక్తా మహావార్తాలికాయుతా ।
పరాబీజసమాయుక్తా లోపముద్రావిజృమ్భితా  ॥ ౭౦॥
త్రయోదశాక్షరీహాదిజ్ఞప్తివిద్యాసమన్వితా    ।
ద్విజపఙ్క్త్యర్ణసంయుక్తోచ్ఛిష్టగణపసంయుతా    ॥ ౭౧॥
మహావాక్యమహామాతృచతుష్టయవిలాసినీ  ।
చతుర్వింశతివర్ణాత్మదక్షిణామూర్తిశోభినీ  ॥ ౭౨॥
పునర్హంసత్రయారూఢా   రసావాణీసమాపితా ।
శ్రీవిద్యానన్దనాథేతి   తత ఆత్మక ఉచ్చరేత్ ॥ ౭౩॥
శ్రీచర్యానన్దనాథేతి   తతశ్చ శ్రీమహాపదమ్  ।
పదుకాం తు సముచ్చార్య పూజయామి పదం తతః ॥ ౭౪॥

నామ ఇతి సముచ్చార్య మహతీం పదుకాం స్మరేత్ ।
మహతీ పదుకేయం తు సర్వతన్త్రేషు  గోపితామ్ ॥ ౭౫॥
ప్రాతః  సాయం చ సఞ్చిన్త్యా మహాసిద్ధిప్రదాయినీ   ।
పాదుకాయాః పరో మన్త్రోః  త్రైలోక్యేపి  న విద్యతే ॥ ౭౬॥
మహతీం పాదుకాం స్మృత్వోచ్ఛిష్టాఖ్యస్య  గణేశితుః ।
మన్త్రరాజస్య  సంసిద్‍ధ్యై  ప్రయతేతేహ  సాధకః ॥ ౭౭॥
ఉచ్ఛిష్టస్య  గణేశస్య సంరాధనావలమ్బనే ।
సధకైర్ధైర్యవత్త్వేన   వర్తితవ్యం ప్రత్యత్నతః  ॥ ౭౮॥
తాదృశ్యాం ధైర్యసమ్పత్తౌ  అసాధ్యం నహి విద్యతే ।
ప్రమాణం  మేరుతన్త్రీయం  విస్మృతవ్యమిదం న తు ॥ ౭౯॥
రమాదిషోడశీదీక్షా సమ్పూర్ణాఖ్యా  గురుత్తమాత్ ।
లబ్ధా యేన హి తస్యైవోచ్ఛిష్టోపాస్తౌ   హియోగ్యతా ॥ ౮౦॥
షోడశీసాధకాదన్య ఉచ్ఛిష్టాఖ్యం  గణేశ్వరమ్ ।
శాస్త్రమేనమనాదృత్య  సిసాధయిషురుద్యతః ॥ ౮౧॥
కులస్య పశుపుత్రాణామాత్మనశ్చ  ధనస్య చ ।
నాశమేవ ప్రపశ్యన్హి  గచ్ఛేచ్చ రౌరవాదికమ్ ॥ ౮౨॥
దేశికాపసదాన్మన్త్ర ఉచ్ఛిష్టస్య  గణేశితుః ।
గుహ్యమాణో హి చాపల్యాద్ హన్తి శిష్యం గురుం తథా ॥ ౮౩॥
నియమోల్లఙ్ఘినం   శిష్యం యోగినీనాం క్రుధా  దహేత్ ।
అయుక్తస్య హి శిష్యస్యోపదేష్టారం  దహేత్తథా ॥ ౮౪॥
ఉచ్ఛిష్టసాధనాత్పూర్వమష్టావింశతివర్ణకమ్    ।
మహాగణాధినాథస్య మన్త్రరాజమనుత్తమమ్  ॥ ౮౫॥
సాధయేత్సాధకో ధృత్యా హ్యన్యథాఽనర్థమాచరేత్  ।
అనన్తరం హి బాలాయా మన్త్రం  సంసాధ్య సాధకః ॥ ౮౬॥
సౌభాగ్యపూర్వవిద్యాయాం సిద్ధిం  గచ్ఛేద్ధి యత్నతః ।
ద్వితీయమభిషేకం చ తతో లబ్ధ్వా  గురుత్తమాత్ ॥ ౮౭॥
పూర్ణాభిషేకనామానం  సంసాధయేచ్చ షోడశీమ్ ।
తారాదిషోడశీభేదాః సన్తి యద్యపి వత్సక ॥ ౮౮॥

శ్రీబీజేన  సమారబ్ధా షోడశీహ తు గుహ్యతే ।
త్రిపురాం  షోడశీం నామ సాధయిత్వా హ్యుపాసకః ॥ ౮౯॥
ఉచ్ఛిష్టాఖ్యం  గణేశానం తతో ధృత్యా హి సాధయేత్ ।
ద్వాత్రింశదర్ణకే   మన్త్రేఽథ  సప్తాధికవర్ణకే  ॥ ౯౦॥
సధకస్యేహ సంసిద్ధిరనాయాసేన  దృశ్యతే ।
అత ఇమం స్తోత్రరాజం  సఙ్గోపాయ  ప్రయత్నతః  ॥ ౯౧॥
అష్టోత్తరం   సహస్రం  తు స్తోత్రస్యాస్య  హి సేవనమ్ ।
చతుర్దశకసంయుక్తచతుర్యుక్తచతుశ్శతీ  ॥ ౯౨॥
సాహస్రీ మనురాజస్య సఞ్జప్తిరపి   సాధకమ్ ।
సర్వజ్ఞత్వాదిసిద్ ‍ధ్యౌఘం సిద్ధిశ్చాణిమాదికాః  ।
సఙ్గమయేద్ధి  తత్రైవ  జగద్ధిస్మయకారిణీః  ॥ ౯౩॥
దక్షిణాభిముఖేశస్య సకాశాద్ధి కుమారకః ।
స్తోత్రస్యైతస్య   సంశ్రుత్యా  సద్యోఽజాయత నిర్వృతః ॥ ౯౪॥
ఉడ్డామరేశతన్త్రేఽస్మిన్   పటలే క్షిప్రసాధనే  ।
గుహ్యనామకసాహస్రే ఫలభాగః సమాప్యతే ॥ ౯౫॥
ఉడ్డామరేశతన్త్రేఽస్మిన్   పటలే క్షిప్రసాధనే  ।
గుహ్యనామసహస్రాఖ్యస్త్రింశోఽధ్యాయః   సమాప్యతే ॥ ౯౬॥
ఇతి గుహ్యౌచ్ఛిష్టగణేశగుహ్యసహస్రనామస్తోత్రస్య   పూర్వపీఠికాసహిత ఫలశ్రుతిః  సమాప్తా
।
॥ ఇతి సర్వం శివమ్ ॥

